
Siunnersuut uunga: Inatsisartut inatsisaat nr. xx xx. xxx 2021-imeersoq Nuummi 

Qasigiannguani Aasiannilu erngup nukinganik nukissiorfissat taakkununngalu atortussat 

aningaasalersorneqarnissaannut ingerlanneqarnissaannullu sinaakkusersuutit. 

(Nunalerinermut, Imminut Pilersornermut, Nukissiutinut Avatangiisinullu Naalakkersuisoq)  

Nukissiuutit ataavartut suli kingumut siuarsaqqinneqarniarnerannut Naalakkersuisut 

suliniuteqarnerat Atassummiit nuannaarutingaarput. 

Malitsigisaanilli Naalakkersuisuttaaq kaammaatorusuppagut, nukik pilersinneqartoq iluamik 

atorneqartariaqarpoq eqqaannarnagu. Ilulissani Paakitsumi nukik pilersinneqartoq ajoraluartumik 

annertungaartortaa eqqarneqarpoq, naak angerlarsimaffippassuit suli ikummatissamik 

ingerlateqartunik kissarsuuteqartut. Tassa imannak paasineqarsinnaavoq, Sakiusip Benjamiillu 

Abdullah-p nioqqutissiaa akikinnerummat toqqartuassuaat, kallerup innerinnaanik 

ingerlateqartumik pisaassagunik akitsorpallaassaqimmat. 

Tamanna taamaattuaannarniarnerpa?  

Siunissaq ungasinnerusoq isigalugu, inoqarfinni nukissiuutinik ataavartunik ingerlatsiffiusuni, 

angerlarsimaffiit sulaatortunik kissarsuuteqartut kallerup inneranik ingerlateqartunut 

ikaarsaarniartut immikkut neqeroorfigineqarsinnaasariaqarput.  

Nukissiuutinimmi ataavartunik sanaartortuarsinnaavugut, nukilli pilersinneqartoq 

atorluanngikkaanni assigiinnarpaa assersuusioraanni; neriniartarferujussuarmik ammaavugut ullullu 

tamaasa inunnut 100-ijunut igajuarluta 30-iinnaalli takkuttuaannarmata ullormut igaat 

piareersarsimasat 70-it iginneqaannartartut.  

Atorluaanerunngilaq!  

Taamaakkaluartoq, Atassummiit nuannaarutingaarput Naalakkersuisut nukissiuutinik ataavartunik 

suli inerisaaqqiinniarlutik siunnerfitik aalluttuarmatikkit. 

 

Taamatut oqaaseqarluta siunnersuut ataatsimiitsitaliamik suliarilluarneqarnissaanik 

innersuussivugut. 

